
Zabortegi berririk ez Igorren
 
Denboratxoa daramagu Igorre Ezkerretik plataformako (IE) kideok zabortegi berriaren proiektuaren kontra. Egitasmoa hor zegoela jakin genuenetik. 2004ko abenduan zabaldu genuen lehenengoz Garbiker-ek gaur egungoaren ondoan eraiki nahi duen zabortegi proiektuaren inguruko informazioa. Datuak zirraragarriak dira; 500.000 metro kubiko hondakin biltzeko adina; urtean 100.000 tona hondakin. Plataformakook kartelak atera genituen proiektu berriaren ingurumen-eragina erakutsi eta kontrako jarrera argia azaltzeko. 

Egitasmoak orain arte izan duen bilakaeran herritarrok ez dugu udala kontrolatzen duen PNVren partetik berri handirik jaso. Hasieran PNVren jarrera ez zen oso definitua. Baina denbora gutxian argitu zen dena. Apirilaren 21ean, Garbiker-ek zabortegiaren proiektua aurkeztu zuen Igorren, Agenda 21eko Ingurumen-Foroaren baitan. Erdara hutsez entzun genuen Aldundiko kideen ahotik «hondakin geldoen biltegi kontrolatua» izango zela zabortegi berria, Bizkaian 2007tik aurrera itxita egongo ziren Berriz eta Orkonerakoa ordezkatzeko. Igorreko lehengo zabortegiari buruz, aldiz, aurtengo urterako erdia itxita izango zutela. Berandu dabiltza nonbait, 1987an proiektua onartu zenean hamar urterako izan baitzen. 1997tik itxita egon beharko luke orduan! Garbiker-eko aurkezpen hartan udalaren baiezko inplizitua entzun genuen alkatearen ahotik. Herriak bere irabaziak izango omen ditu.Apirilaren 26ko plenoan onartu zen zabortegi berriaren inguruko tramitazioa hastea. PNVko zazpiak alde, EA abstenitu eta IEko hirurak kontra. Ordurako bagenekien 1,2 milioi euro (200 milioi pezeta) izan zirela udalaren eta PNVren jarreraren aldaketaren arrazoi. Gure ustez, PNVk Garbiker-ekin egindako negoziazioa negargarria izan da. Garbiker-i oso merke aterako zaio gure herrian zaborra botatzea. Hauexek dira gaur egun daukagun zabortegiaren arduradunak. Hau da, kiratsa, ehunka txori zaborra jaten, eta abar herrira ekarri dizkigutenak. Horretaz aparte, Udalean eta herrian informazio gardena eta prozesu parte-hartzaileak trabatu ditu agintean dagoen alderdiak, Igorre Ezkerretik eta hainbat herritarren jarrerari (kamisetak...) kasurik egin gabe. Hala ere, guk kontrako jarrerari eutsiko diogu, herriaren gehiengoak babesa ematea behar baitu horrelako lan batek, eta, momentuz, ez dauka. Igorreztarrok, zabortegi berria badaukagu, betikoei emango dizkiegu eskerrak! 

